
Чи маттурри — Урине 

 

Пирӗн куршӗри Семенсем анкартинче ҫӗр улми кӑлараҫҫӗ. Ҫемйипех 

тапса тухнӑ ӗҫе. Ачасем те — Павӑлпа Микиш, Уринепе Сашук — 

пысӑккисемпе пӗрле тӑрмашаҫҫӗ. Ҫитӗнсе ҫитнисем кӑларассӗ, пӗчӗккисем 

пухаҫҫӗ. Пуринчен те кӗҫӗн Урине уйрӑмах ларма-тӑма пӗлмесӗр тӑрмашать. 

Ҫӗр улми кӑларасси — сивӗ кӗркуннере те питӗ хӗрӳ ӗҫ. 

Пӗр кана ӗҫлесен, Павӑл Микишпе Сашука хӑй патне чӗнсе илчӗ: 

— Эсӗ, Микиш, хӑвӑн сылтӑм аллупа пӗр харӑсах миҫе ҫӗр улми 

тытма пултаратӑн? — ыйтрӗ вӑл. — Эпӗ ав ывӑҫа виҫӗ ҫӗр улми кӗртме 

пултартӑм! 

— Вӗттисене пухсан ҫирӗм те кӗртме пулӗ, — хуравларӗ Микиш. Хӑй 

ҫавӑнтах сылтӑм аллипе вӗтӗ ҫӗр улмисем пухма тытӑнчӗ. 

Сашук та унран юлмарӗ. 

— Ак вуннӑ, — пӗлтерчӗ вӑл тепӗртакран. 

— Ман вун пӗр, — хушса хучӗ Микиш. 

Арҫын ачасем хушшинче мӑйӑр мӑнӑш ҫимӗҫ пухассипе ӑмӑрту 

хӗрнӗҫемӗн хӗрсе пычӗ, пурте вӗтӗрех те вӗтӗрех ҫӗр улмисем шырама 

тытӑнчӗҫ. 

— Ман ывӑҫа вун пилӗк ҫӗр улми кӗчӗ! — терӗ савӑнаҫлӑн Павӑл. 

— Манне те вун пилӗк. 

— Мӗн тӑватӑр ҫак эсир? — ыйтрӗ ачасенчен амӑшӗ. 

— Хӑшӗн алли пысӑкраххине пӗлес тетпӗр-ха, — терӗ Павӑл. 

— Хӑшӗн пысӑкрах вара? 

— Манӑн! — пуҫне каҫӑртрӗ Павӑл. — Эпӗ юлашкинчен вун ҫичӗ ҫӗр 

улми пухса илтӗм. 

— Урине сирӗнпе ӑмӑртмарӗ, — терӗ амӑшӗ. — Анчах та унӑн алли 

сирӗннинчен чылай пысӑккине, Урине сирӗнтен пуринчен те маттуррине эпӗ 

аякранах асӑрхарӑм. 



— Хӑрах аллине вӑл, пукане пекскер, виҫ-тӑватӑ ҫӗр улми те 

кӗртеймест-иҫ, анне, — хирӗҫлеҫҫӗ арҫын ачасем харӑссӑн. 

— Мӗнлерех кӑна кӗртет-ха. Эсир ҫапла айланнӑ хушӑра вӑл ҫиче 

витре ҫӗр улми пухса хучӗ. Вӑт мӗн пек пысӑк унан алли, вӑт еплерех маттур 

ман пӗчӗк Урине! 

Арҫын ачасем палӑрмаллах хӗрелсе ӗҫе пикенчӗҫ. 

